
   ADABIY TA’LIMDA BIXEVORISTIK YONDASHUVNING O‘RNI
Annotatsiya: ushbu maqolada adabiy ta’limda bixevoristik yondashuvning o‘rni va ahamiyati haqida fikr yuritiladi.
Kalit so‘zlar: integratsiya, bixevorizm, adabiyot, xulq-atvor, psixologiya, hikoya, obraz, kitobxon.

XXI asrda dunyo xaritasidan munosib o'rin olgan mustaqil O'zbekistonda barcha sohalarda boshlangan tub 
islohotlarning barchasi inson omilini har qachongidan ham yuqori saviyaga ko'tarib, uning kuchi, idroki, salohiyati, 
ruhiy hamda ma'naviy barkamolligini bevosita taraqqiyot, rivojlanish va sivilizatsiya bilan uzviy bog'ladi. Bundan 
inson va uning mukammalligi, o'z ustida ishlashi, o'z-o'zini anglashi muammosi har qachongidan ham dolzarb 
masalaga aylandi. Inson ruhiyatini anglash, o'z taraqqiyotini va iqtidorini tashkil etishni bilish, yangicha fikrlash 
va tafakkur qilish, ro'y berayotgan jarayonlarni obyektiv va to'g'ri idrok qilish qobiliyatini rivojlantirish muammosi 
nafaqat psixologiyada, balki ko'pchilik fanlar, jumladan, Adabiyotda ham muhimdir. Ayni shu muammoni yechishda 
hozirgi zamon psixologiya ilmi va amaliyotining, shu bilan birga Inson ruhiyatiga ta'sir etuvchi, hatto uning ruhiyatini 
o'zgartirishga qodir bo'lgan Adabiyotning roli benihoya  kattadir.

Psixologiya va u o'rganadigan hodisalar nafaqat ushbu fan bilan bevosita shug'ullanadigan mutaxassislarga 
bog'liq, balki psixologik hodisalar va ularning mohiyati bilan har qanday inson ham tanish bo'lishi va u inson 
hayotining asosini tashkil etishi kerak. Mustaqillik  davri va uning o'zgarishlarga boy hayoti endi har bir kishining 
psixik hodisalar qonuniyatlarini bilishi va shunga mos tarzda oqilona va omilkorona ish yuritish zaruratini talab 
qilmoqda.Bu zarurat Adabiyot fani o'qitishning samaradorligini oshirishda ham namoyon bo'lmoqda.

Psixologiyaning paydo bo'lishi va fan sifatida e'tirof etilishida biologik, ijtimoiy, bixevior (xulqiga ko'ra), kognitiv, 
psixoanalitik, gumanistik, sotsial-psixologik yo'nalishlar asos bo'lgan [Godfrua.1992: 57-80]. Jahon psixologiyasi 
fanida shaxsning kamoloti, uning rivojlanishi to'g'risida xilma-xil nazariyalar yaratilgan bo'lib, tadqiqotchilar inson 
shaxsini o'rganishda turlicha pozitsiyada turadilar va muammo mohiyatini yoritishda o'ziga xos yondashishga 
egadirlar. Mazkur nazariyalar qatoriga biogenetik, sotsiogenetik, psixogenetik, kognitivistik, psixoanalistik, 
bixevioristik kabi yondoshuvlarni kiritish mumkin.

K.Levin tomonidan tavsiya qilingan «fazoviy zarurat maydoni» nazariyasi 
psixologiya fani uchun (o'z davrida) muhim ahamiyat kasb etadi. K.Levinning nazariyasiga ko'ra individning 

xulqi (xatti-harakati) psixologik kuch vazifasini o'tovchi ishtiyoq (intilish), maqsad (niyat)lar bilan boshqarilib turiladi 
va ular fazoviy zarurat maydonining ko'lami va tayanch nuqtasiga yo'naltirilgan bo'ladi [2. vvv.psycho.all.ru ].

Psixologiyaning 300 dan ortik tarmoqlari fan sifatida rivojlanayotganligi hozirgi kunda psixologiyaning fanlar 
tizimida yanada ustahkamlanayotganligidan dalolat beradi, bular orasida ijtimoiy psixologiya – odamlarning 
jamiyatdagi birgalikdagi ish faoliyatlari natijasida ularda hosil bo'ladigan tasavvurlar, fikrlar, e'tiqodlar, hissiy 
kechinmalar va xulq-atvorlarini o'rganadi.

Bixevorizm (inglizcha) – xulq-atvor degan ma'noni anglatadi. Bixevorizm metodining asosida asabiylashish 
(noqulaylik)  va unga karshi reaktsiyani tadqiq etish turadi.  Bixevoristika zamonaviy hayotga moslangan, sharhlangan 
tushunchadir. Bixevorizm–inson va hayvonot psixologiyasiga yo'naltirilganlik bo'lib, psixologiyadagi bu yo'nalish XX 
asr boshlaridagi amerika psixologiyasi qiyofasini aniqlashtirib berdi va psixika haqidagi taassurotlarning butun tizimini 
tubdan  o'zgartirib yubordi. Individning xulqini boshqarish nazariyasini 1913 yilda AQShlik psixolog Dj.Uotson olib kirgan 
bo'lsa, B.Skinner degan olim esa bir qancha eksperimental metodlar kompleksini ishlab chiqdi [2.vvv.psycho.all.ru].

Bixevorizm insonning tug'ilganidan to o'lgunigacha bo'lgan davrdagi xulqini o'rganadi. Bixevoristlar insonning 
xulqini aniq vaziyatlarda qarab chiqish kerak va kuzatishlar asosida odamlarning birgalikdagi hayoti, xulqi va 
tarbiyasi haqidagi qoidalar kelib chiqadi deb hisoblaydilar.

Globallashuv davrida adabiyot fanini o'qitishning umumdidaktik va o'ziga xos tamoyillaridan biri shuki, bugungi 
kunda adabiyot ta'limida, badiiy matnni o'rganish va tahlil qilishda  zamonaviy: a) bixevoristik b) integrativ v) 
kompetensiyaviy yondashuvga asoslangan yondashuvlar va  innovatsion usullarga e'tibor qaratilmoqda.  

Bixevorizm-xulq haqidagi fan, sub'ektning xulqini o'rganadi. Uning adabiyot bilan bog'liq jihati shundaki, adabiyot 
ham insonning xulqini tarbiyalaydi, go'zallashtiradi. Masalan, O'zbekiston xalq yozuvchisi X.Do'stmuhammadning 
“Donishmand Sizif” romani adibning yutuqlaridan biri hisoblanadi; asar o'quvchini sabr-toqatga, eng muhimi, irodali 
bo'lishga o'rgatadi, inson o'zini anglay olsa, har qanday qiyinchilikni yenga olishiga umid uyg'otadi. 

X.Do'stmuhammadning yangi romani o'z o'quvchisini topa oldi. Chunki unda Insonning sabr-bardoshi nimalarga 
qodir ekanligi, ma'nisiz hayotdan ma'no topa bilish, buning uchun inson o'zligini anglab  yetishi zarurligi g'oyasi 
ilgari suriladi. Asar garchand an'anaviy romanlarga o'xshamasa-da, istiqlol davri kitobxonlarining qalbini zabt eta 
oldi, o'quvchi xulqini o'zgartirishga qodir asarlardan biri bo'lib qoldi.

Bixevoristik yondashuv asosida badiiy matnni chuqur o'rganish, keng tahlil qilish orqali o'quvchining xulqi-
atvorini o'zgartirish, tarbiyalash, ijobiy tomonga o'zgartirish mumkin. Masalan, faylasuf shoir, milliy nasr ustasi 
G'afur G'ulomning “Mening o'g'rigina bolam” [G'.G'ulom.1979: 46].  hikoyasini o'qimagan o'zbek kitobxoni bo'lmasa 
kerak. Hikoya o'quvchi xulq-atvorini, xarakterini tarbiyalashda juda katta ahamiyatga egaligi adabiyotshunos 
olimlar tomonidan to'g'ri ta'kidlangan [Mamajonov.1980]. Chunki “bola o'z hayotini mehr-muhabbat, ezgulik va 
adolat tushunchasi bilan boshlaydi”, -deb yozadi E.Fromm [Fromm.2016:25].

Hikoyaning boshidayoq tilga olinadigan va asar oxirigacha o'quvchining mehrini qozonib, hurmatga sazovor 
bo'lgan nuroniy kampir – Qora buvi obrazi o'quvchida katta taassurot  qoldiradi. Bu obraz Onalarning mehri daryo 
qalbini his eta bilish, uni e'zozlash tuyg'ularini shakllantirishga xizmat qila oladi.  Hikoyadagi nuroniy, mushfiq, 
nevaralari kelajagini o'ylab, ko'ziga uyqu ilinmaydigan Ona-buvi timsolida o'quvchi insonning insonga bo'lgan 
mehrini ko'radiki, bu uning xulqida o'zgarish paydo qilishiga olib keladi.  

G'.G'ulom xalqning boy tilidan zukkolik bilan foydalanish orqali kichik bir hikoyada katta bir olam – milliy o'zbek 
xaraterini yarata olgan . Kampir va o'g'rining serhasrat suhbatidan birinchi jahon urushi to'zoni tufayli nochor 
ahvolga tushib qolgan mehnatkash xalq turmushi, manzarasi shundoqqina ko'z oldimizda gavdalanadi. Kampir 
ham, o'g'ri ham o'sha hayotning zarrasi. Kampirning holidan xabardor bo'lgan o'g'ri o'zining shum niyatini unutib, 
kampirning hamdardiga aylanadi-unga “buvijon” deb murojaat qiladi, o'tinini yorib berib, ozgina bo'lsa-da, yordam 
berishni istaydi. Kampir ham katta olijanob qalb egasi: o'g'rining dardini eshitib, uning holiga chindan achinadi, 
uni o'ziga yaqin olib “o'g'rigina bolam “deya erkalaydi, qutlug' uydan quruq ketmaslikni maslahat beradi, unga 
ishlatilmayotgan yarim pudlik qozonni sovg'a qiladi. Yigit esa yetimlar rizqini olib ketishni o'ziga ep ko'rmaydi. 
Ularning bir-birlariga munosabatlarida o'zbekka, millatimizga xos bo'lgan jami yaxshi fazilatlar mujassamligini 
o'quvchi matnni o'qib, uqib tushunib yetadiki, bu fazilatlar ularni insoniylik ruhida tarbiyalashga yordam beradi.

O'g'rining hikoya davomida o'quvchi nazarida yaxshi odamga, mehr va ardoqqa munosib kishiga aylanib qolishi – 
bu endi yozuvchi mahoratining ajoyib sehri. Adib saxovatining bir ehsoni, G'.G'ulom realizmining mo’jizakor qudratidir.

Hikoyaning o'quvchi xulq-atvori, ruhiyatiga ta'sir etadigan yana bir qirrasi borki, bu hikoyaning beozor, yengil 
kulgi asosiga qurilganligi bilan bog'lanadi. Haqiqatdan ham milliy ruh bilan yo'g'rilgan xikoyani o'qir ekansiz, achinish 
bilan birga yuzingizda kulgu, tabassum ham yuguradi. Bu kulgining ma'naviy–ruhiy jihatdan afzalligi shundaki, u 
hamisha bola kayfiyatini ko'tarib, uning asablariga dam berib, miyasining ishlash faoliyatiga katta yordam beradi.    

Hikoya tahlilida bixevoristik yondashuvdan foydalanish o'quvchining xulq-atvorini yaxshi tomonga o'zgartirishga 
olib kelishi mumkin. Aslini olganda o'g'rilik gunoh ekanligi, ammo zamona zayli bilan o'zi istamagan holda bu yo'lga 
kirib qolgan insonning o'z xatosini anglashi va Ona mehri oldida tiz cho'kishi yosh kitobxonni befarq qoldirmaydi.

Hayotda kulgining turlari, ko'rinishlari juda ham ko'p. Inson tabiati kamalaksimon rang- barang bo'lganidek, 
uning kulgisi ham turfa xildir. Kulgi quvonchli va qayg'uli, muloyim va qo'pol, samimiy va g'azabli , do'stona va 
zaharli, yoqimli va yoqimsiz va h.k. ko'rinishlarga ega bo'lishi haqida o'quvchilarga ma'lumot beriladi. Satiradan 
farqli o'laroq, yumorning poydevori samimiy, hayotbaxsh, do'stona, oqlovchi kulgi asosiga qurilgan bo'ladi. Do'stona 
yumorda kulgi ostiga olingan kamchiliklar ba'zan tabassum uyg'otadi, bunday kamchiliklar biz sevgan, qadrlagan, 
bizda yoqimli his uyg'ota oladigan kishilargagina xosdir. Bunday kulgi hukm chiqarmaydi, balki simpatiya, muhabbat, 
mehr uyg'otishga xizmat qiladi, kitobxon xulq-atvorini ijobiy tomonga o'zgartirishga, tabiatini go'zallashtirishga 
xizmat qiladi, shu bilan birga uning ruhiyatiga ham ta'sir qiladi [Axmedova.1998:34 ]. 

Yumoristik kulgi insoniyatning va xususan har bir kishining ajralmas sifatlaridir, ularsiz bizning mavjudligimizni 
tasavvur qilib bo'lmaydi. Go'dak, taxminan hayotining 40-kunidan boshlab  kulishni boshlaydi,  butun hayoti 
davomida kulishda davom  etadi va shu tariqa kulish inson hayotining asosiy shartlaridan biriga aylanib qolgan.

Yumor yarashish, tartibga solish va ijtimoiy qadriyatlarni saqlash vositasi sifatida madaniyatning muhim qismi 
bo'lib, milliy ong va munosabat xususiyatlarini aks ettiradi. Yumor aloqa shakli va dunyoqarash fenomeni sifatida, 
zamonaviy yumor Yu.V.Latishev fikricha, globallashuvning zamonaviy amoyillari va industrial jamiyat shakllanishi 
hamda tolerantlik, birdamlik va ijodkorlikning ustuvor yo'nalishlarini tasdiqlaydigan davrda tobora ko'proq ahamiyat 
kasb etmoqda. Shuning uchun bu madaniyat fenomeni etnopsixologiya, lingvomadaniyatshunoslik, adabiyot, 
adabiyotshunoslik, san'atshunoslik, psixolingvistika va boshqa fanlarning o'rganish ob'ekti hisoblanadi.

Demak, psixologiya va adabiyotda badiiy asardagi kulgi kitobxonning ma'naviy olami, ruhiyatini boyituvchi 
vositalardan biri ekanligini bixevoristik yondoshuv asosida kitobxon qalbiga singdirish muhim vositalardan biridir.  

